
Cyflwyniad 

Dyma Gofrestr Buddiannau’r Aelodau, Cofnod o Aelodaeth o Gymdeithasau a 
Chofnod o Gyflogaeth Aelodau’r Teulu gyda Chymorth Arian y Comisiwn yn ystod 
y Chweched Senedd, rhwng Mai 2021 a 19 Ebrill 2023. Rhestrir yr holl Aelodau a 
wasanaethodd y sefydliad yn ystod y cyfnod hwn, yn nhrefn yr wyddor, yn ôl 
cyfenw. 

Caiff buddiannau Aelodau unigol eu diweddaru ar sail parhaus, wrth iddynt 
gofrestru unrhyw fuddiannau newydd gyda’r Swyddfa Gyflwyno. Gellir gweld 
cofrestr diweddaraf pob Aelod drwy broffiliau’r Aelodau unigol ar y wefan neu 
drwy brif dudalen y Gofrestr. 

Mae’r ddogfen hon yn darparu darlun o’r holl fuddiannau a gofrestrwyd gan yr 
Aelodau rhwng dechrau’r Chweched Senedd a 19 Ebrill 2023. Gellir hefyd gweld y 
dyddiad pan gafodd cofrestr pob Aelod ei diweddaru ar ddechrau adran pon 
Aelod unigol. 

Canllawiau i Aelodau o'r Senedd ar gofrestru, datgan a chofnodi buddiannau 
ariannol a buddiannau eraill 

Cofrestr Buddiannau Ariannol a Buddiannau 
Eraill 

Yn ôl Adran 36 o Ddeddf Llywodraeth Cymru 2006 a Rheol Sefydlog 2, mae’n 
ofynnol i’r Senedd gynnal a chyhoeddi Cofrestr Buddiannau Aelodau o’r Senedd. 

Mae'n ofynnol i'r Aelodau gofrestru unrhyw fuddiannau perthngasol cyn pen wyth 
wythnos ar ôl tyngu'r llw neu roi’r cadarnhad a hefyd gofrestru unrhyw newidiadau 
i'r buddiannau hynny cyn pen pedair wythnos. Mae Adran 36(7)(a) o Deddf 
Llywodraeth Cymru yn pennu ei bod yn drosedd i unrhyw Aelod gymryd rhan yn 
nhrafodion y Senedd heb gofrestru unrhyw fuddiannau perthnasol fel y nodir yn 
yr Atodiad i Reol Sefydlog 2. Cyfrifoldeb yr Aelodau yn unig yw cydymffurfio â’r 
dyletswyddau’n ymwneud â chofrestru a datgan buddiannau, er y gallant ofyn am 
gyngor staff o fewn Comisiwn y Senedd. 

Cynhelir Cofrestr Buddiannau’r Aelodau gan Swyddfa Gyflwyno Senedd Cymru. 

Cofnodi Cyflogaeth Aelodau'r Teulu gyda 
Chymorth Arian y Comisiwn 

Mae Rheol Sefydlog 3 yn ei gwneud yn ofynnol i unrhyw Aelod sydd, ar unrhyw 
adeg, gyda chymorth arian Comisiwn y Senedd, yn cyflogi (yn uniongyrchol neu'n 
anuniongyrchol) berson y mae'r Aelod hwnnw'n gwybod ei fod yn aelod o'i deulu 
neu'n aelod o deulu Aelod arall, roi hysbysiad o dan y Rheol Sefydlog honno. 
Cyfrifoldeb yr Aelodau yn unig yw cydymffurfio â’r dyletswyddau’n ymwneud â 
chofnodi’r wybodaeth hon, er y gallant ofyn am gyngor staff o fewn Comisiwn y 
Senedd. 

Rhaid i'r hysbysiad o dan Reol Sefydlog 3 gael ei roi cyn pen wyth wythnos ar ôl y 
dyddiad y bydd yr Aelod yn tyngu'r llw teyrngarwch neu'n rhoi'r cadarnhad 
teyrngarwch, neu  cyn pen pedair wythnos ar ôl: 

i)   y tro cyntaf i'r aelod o deulu gael taliad gyda chymorth arian y Comisiwn; 

ii)   y dyddiad y daw'r cyflogai yn aelod o deulu'r Aelod hwnnw neu'n aelod o 
deulu Aelod arall; neu 

iii)   y dyddiad y daw'r Aelod yn ymwybodol am y tro cyntaf o'r ffaith bod y cyflogai 
yn aelod o deulu'r Aelod hwnnw neu'n aelod o deulu Aelod arall, pa un bynnag 
yw'r olaf. 

Cofnodi'r Amser y bydd Aelod yn ymwneud â 
Gweithgarwch Cofrestradwy 

O dan Reol Sefydlog 4, os yw'n ofynnol i Aelod gofrestru buddiant o dan 
Gategorïau 1 (Cyfarwyddiaeth) a 2 (Cyflogaeth, Swyddfa, Proffesiwn ac ati am dâl) 
(a elwir gyda'i gilydd yn 'weithgarwch cofrestradwy'), rhaid i'r Aelodau hefyd nodi'r 
amser y bydd yn ymwneud â'r gweithgarwch hwnnw. 

Cofrestru Aelodaeth o Gymdeithasau 

Mae Rheol Sefydlog 5 yn ei gwneud yn ofynnol i Senedd Cymru gynnal a 
chyhoeddi cofnod o’r aelodaeth o gymdeithasau a ddelir gan Aelodau o’r Senedd.  

Mae’n ofynnol i’r Aelodau gofnodi unrhyw aelodaeth cyn pen wyth ar ôl tyngu'r llw 
teyrngarwch neu roi'r cadarnhad cyfatebol, a hefyd gofrestru cyn pen pedair 
wythnos ar ôl unrhyw newid i’r buddiannau hynny. Cyfrifoldeb yr Aelodau yn unig 
yw cydymffurfio â’r dyletswyddau’n ymwneud â chofrestru aelodaeth, er y gallant 
ofyn am gyngor staff o fewn Comisiwn y Senedd. 

Efallai y bydd rhai Aelodau'n dewis cofnodi aelodaeth nad yw'n ofynnol o dan 
Reol Sefydlog 5. Mae ganddynt hawl i wneud hyn os ydynt yn dymuno; fodd 
bynnag, dylid pwysleisio bod yr Aelodau hynny sydd wedi cadw at ofynion y Rheol 
Sefydlog wedi cydymffurfio'n fanwl ac yn llawn â'r rheolau fel y'u nodwyd ym 
mhenderfyniad y Senedd.  

